
Ancora nun sapi nenti

Sugnu di ‘na picciotta ‘namuratu.
Avi la vucca duci e l’occhi splindenti,
di la sò biddizza sugnu ‘nfatuatu,
ma ancora idda nun sapi nenti.

Nun sapi l’amuri ca cci vogliu.
La taliu e mi pari ca capisci.
Ci vulissi fari leggiri ‘stu fogliu
pi vidiri si arrussica o ‘mpallidisci.

Vulissi ca di ‘st’amuri idda lu capissi,
pirchì spiranza di diriccillu nun ci nnè.
La taliu ‘mmucca, quasi-quasi ci lu dicissi,
è troppu bedda ca uguali nun ci nnè.

Avi li labbra russi e l’occhi pittati,
lu pettu beddu biancu sviluppatu,
li guanci beddi roselli ‘ncipriati,
lu corpu  beddu lisciu livigatu.

L’avvicinu e sentu lu sò profumu.
Ci toccu la manu e pigliu la scossa.
Mi sazzìu sulamenti di lu fumu
senza manciari carni e mancu ossa.

La taliu allammicatu.
Idda mi talia vidè.
Pi idda staiu cadennu malatu.
Pi idda vulissi nasciri arrè.

Lu dannu sapiti qualè ?
ca idda è maritata
e iu vidè.

